
ՀԻՄՆԱՎՈՐՈՒՄ
««ՀԱՅ-ԱԼՄԱՍՏ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅՈՒՆ ՀԻՄՆԱԴՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ (ԱՅՍՈՒՀԵՏ` ՈՐՈՇՈՒՄ) ԸՆԴՈՒՆՄԱՆ
[bookmark: _Hlk86674654]«Հայ-Ալմաստ» փակ բաժնետիրական ընկերություն հիմնադրելու մասին ՀՀ կառավարության Որոշման նախագծի  
1. Անհրաժեշտությունը
Սույն որոշման ընդունումը պայմանավորված է Հայաստանի Հանրապետության համար ռազմավարական ոլորտ հանդիսացող ադամանդագործության զարգացման, ադամանդագործական ընկերություններին արդյունավետ հումքով ապահովելու, ադամանդագործական ընկերությունների արտադրանքը ԵԱՏՄ և երրորդ երկրներում առաջ մղելու, ոլորտի հետագա զարգացման նպատակով հավելյալ ֆինանսական միջոցներ ներգրավելու, Ռուսաստանի Դաշնության «Ալռոսա» ընկերության հետ աշխատանքի նոր ձևաչափեր ներդնելու, ոլորտում ներդրողներ ներգրավելու, ինչպես նաև նոր ստեղծվող հայկական ընկերություններին աջակցելու անհրաժեշտությամբ։  
2. Ընթացիկ իրավիճակը և խնդիրները
Հայաստանի Հանրապետությունում ադամանդագործության զարգացումը մշտապես պայմանավորվել է ալմաստի հումքի աշխարհում թիվ մեկ արդյունահանող ՌԴ «Ալռոսա» ընկերության հետ արդյունավետ համագործակցությամբ։ Հաշվի առնելով այն հանգամանքը, որ վերջին տաս տարում ՌԴ «Ալռոսա» ընկերության կողմից ալմաստի հումքի իրացման քաղաքականությունում կատարված էական փոփոխությունների հետևանքով արդյունավետ հումքը վաճառվում է բացառապես խոշոր ընկերություններին՝ երկարաժամկետ պայմանագրերի հիման վրա, հայկական ընկերություններն ըստ էության զրկված են «Ալռոսա» ընկերությունից արդյունավետ հումք ներմուծելու հնարավորությունից, քանի որ չեն համապատասխանում Ալռոսայի կողմից սահմանված չափանիշներին։ Խնդիրն այն է, որ Ալռոսայի հետ երկարատև համագործակցության պայմանագիր կնքելու համար ադամանդ մշակող ընկերությունը պետք է ստանձնի յուրաքանչյուր ամիս որոշակի քանակով հումք ձեռք բերելու պարտավորություն։ Մեր ձեռնարկություններն առանձին-առանձին ի վիճակի չեն յուրաքանչյուր ամիս սահմանված քանակությամբ հումք ձեռք բերել, սակայն հայկական ընկերությունների կոնսոլիդացված պահանջարկը կարող է հաղթահարել այս խոչընդոտը։ 
Պետական մասնակցությամբ ընկերության կողմից հումքի ներմուծման և տեղական ընկերություններին մատակարարման պարագայում լուծվում են նաև այլ, մասնավորապես՝ տարբեր հզորություն ունեցող ընկերությունների միջև հավասարության սկզբունքի պահպանման, ինչպես նաև ներմուծվող հումքի մշակման և վերարտահանման չափաբաժինների հետ կապված խնդիրները։ Ընդ որում «Ալռոսա» ընկերության հետ նախնական բանակցությունների արդյունքում պարզ է դարձել, որ նրանց համար առավել ընդունելի է եղել պետական մասնակցությամբ ընկերության հետ համագործակցությունը։
Ստեղծվող ընկերության նպատակը այդ պահանջարկի ձևավորումն է և դրա բավարարումը միասնական գնման և տեղական արտադրողներին վաճառքի միջոցով, որի համար Ընկերությունը իրականացնելու է ֆինանսական միջնորդության գործառույթ, ինչն էլ  կամրագրվի կանոնադրությամբ։
Ընկերությունը կգործի, որպես պահանջարկը կոնսոլիդացնող կառույց՝ հետևյալ մեխանիզմով․ 
Նոր ստեղծվող Ընկերությունը պայմանագրեր է կնքում ՀՀ տարածքում գործող ադամանադագործական ընկերությունների հետ, համաձայն որի այդ ընկերությունները հայտեր են ներկայացնում նոր ստեղծվող ընկերությանը, որի հիման վրա վերջինս, ընկերությունների ներկայացուցիչների հետ համատեղ, կազմակերպում է հումքի զննում «Ալռոսա» ընկերությունում։ Զննումից հետո հումքի գնման, հաստատման և պայմանագիր ստորագրելու հավաստիացման դեպքում շահառու ադամանդագործական ընկերությունները հումքի արժեքի գումարը վճարում են «Հայ-Ալմաստ» ընկերությանը։ «Ալռոսա» ընկերության կողմից սահմանված ժամկետում «Հայ-Ալմաստ» ընկերությունը վճարում է գնված հումքի գումարը և ստացված հումքը նույն օրը վաճառվում է հայտատու ընկերություններին՝ ըստ ներկայացված հայտերի։ 
Ընկերության ծախսերի ծածկման և նվազագույն շահույթ ապահովելու նպատակով ադամանադագործական ընկերություններին մատուցած միջնորդական ծառայության դիմաց կգանձվի միջնորդավճարի չափ, որը կհաստատվի Ընկերության բաժնետերերի ընդհանուր ժողովի կողմից։
Ընկերության խորհրդում կընդգրկվեն գործող ադամանդագործական ընկերությունների կողմից առաջարկված մեկ կամ երկու ներկայացուցիչ։
Ընկերության հիմնական գործունեությունը լիովին համապատասխանում է ԵԱՏՄ մաքսային կարգավորումներին, ինչը կնպաստի ընկերության կանոնադրական նպատակների իրագործմանը։ 
3. Տվյալ բնագավառում իրականացվող քաղաքականությունը
Արտահանման ծավալների ավելացում, նոր աշխատատեղերի ստեղծում, ոլորտի արտադրանքի մրցունակության բարձրացում, ներդրումների ներգրավում։
4. Կարգավորման նպատակը և բնույթը
Որոշման նպատակն է հիմնադրել «Հայ-Ալմաստ» փակ բաժնետիրական ընկերություն
5. Նախագծի մշակման գործընթացում ներգրավված ինստիտուտները և անձինք
     Նախագիծը մշակվել է ՀՀ էկոնոմիկայի նախարարության կողմից` ՀՀ ադամանդագործական ընկերությունների հետ քննարկումների արդյունքում՝ հաշվի առնելով հանրապետության բիզնես-շրջանակների առաջարկությունները։
6. Ակնկալվող արդյունքը
[bookmark: _GoBack]Սույն նախագծի ընդունումը հնարավորություն կտա առնվազն ադամանդի արտադրության ծավալներ և արտահանումն ավելացնել տարեկան միջին հաշվով 150 մլն ամն․ դոլլարի։ Ոլորտում զբաղվածների թիվը հնարավոր կլինի հասցնել մինչև 5000-ի, գործող խոշոր ձեռնարկությունների թիվը՝ 20-25-ի։ 
7․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
««ՀԱՅ-ԱԼՄԱՍՏ» փակ բաժնետիրական ընկերություն հիմնադրելու մասին Հայաստանի Հանրապետության կառավարության որոշման նախագիծը բխում է ՀՀ կառավարության 2021-2026թթ. ծրագրի «2․1 մշակող արդյունաբերություն» կետից։ Ընկերության ստեղծումը լուրջ խթան կհանդիսանա ադամանդագործության ոլորտում նոր աշխատատեղերի ստեղծման, ներդրումների ներգրավման, տեղական արտադրության և արտահանման խթանման համար:
8․  Այլ տեղեկություններ (եթե այդպիսիք առկա են)
««Հայ-Ալմաստ» փակ բաժնետիրական ընկերություն հիմնադրելու մասին» Հայաստանի Հանրապետության կառավարության որոշման նախագիծն ընդունելու կապակցությամբ պետական բյուջեում (կամ տեղական ինքնակառավարման մարմնի բյուջեում) ծախսերի կամ եկամուտների ավելացում կամ նվազեցում չի նախատեսվում:		                                                                         


